
Тема: Илең турында уйласаң,
Гомерең озын була.
Хор.

Ф.Кәрим сүзләренә язылган “Яз җитә” җыры.

Яз. Яз җиһандагы бар тереклекне уята. Яз белән кеше хәтере яңара. Яз ул  Бөек Җиңү бәйрәмен алып килә. 64 ел инде күгебез тыныч, аяз. Җырдагыча  кояш та безгә гел көлеп торсын, ямьле язлар да хәере белән генә килсен диясе килә. Шушы теләктә бүгенге зур очрашуны башлап җибәрәбез. Беренче чиратта кадерле кунагыбыз, фронтовик шагыйрь Фатих Кәримнең кызы Ләйлә апа белән танышып китик. Ләйлә апа! Безнең чакыруны кабул итеп алып, “Идегәй” дастанында телгә алынган шанлы Байлар Сабасына килүегез өчен Сезгә зур рәхмәтебезне белдерәбез!(Чәчәк бирелә). Кадерле укучылар! Көчле алкышлар белән хөрмәтле кунагыбыз Ләйлә апа Кәрим кызын  сәламлик әле.  Поэзия кичәбездә катнашалар: район мәгариф бүлеге начапьнигы зиннуров Ш.З. ,

Информацион-методик үзәк җитәкчесе Хабибрахманова В.А.,  бүгенге бәйрәм кунакларын каршы алучы гимназиябез директоры Р.Н.Хәбибуллин, Язучылар берлеге әгъзасы, З.Юсупов исемендәге премия лауреаты, язучы-журналист Т.С.Нәҗмиев, яраткан якташ  шагыйребез Зөфәр абый Шәйхетдинов, артистларыбыз һәм Ә.Кәримуллин исемендәге китапханәмөдире Гөлсем Нәкыйповна., китапханә хезмәткәре Райлә апа Хуҗина.
      Каһарман язучы Фатих Кәрим... Бу исем -  үзе үк батырлык символы. Бөек Ватан сугышында үлгән 34 язучының берсе. Мылтыгы һәм каләме белән илебезгә бәреп кергән фашизмга каршы көрәшкән каһарман шагыйрь. Бүгенге  поэзия кичәбез фронтовик шагыйрь Ф.Кәримнең тормыш юлы һәм иҗатына багышланыр.
Салмак кына көй уйнала. Ф.Кәримнең тормыш юлы һәм иҗаты буенча монтаж.
  1 а.б. Фатих Кәрим  (Фатих Вәли    улы Кәримов)  1909 нчы  елның 9 нчы гыйнварында  хәзерге Башкортстан республикасының Бишбүләк районы Ает авылында туа. Фатихка 8 яшь тулганчы ук, әтисе авырып үлә, малай әнисе карамагында кала.    Беренче белемне ул үз    авылларындагы  мәктәптә  ала. Фатих, биредә ике ел укыганнан соң, 1922 елда, бер​туган  абыйсы Габдулла  Кәримовка  ияреп,  Бәләбәй  шәһәренә китә. Ф.  Кәрим  анда    педагогия    техникумының хәзерлек    группасына  укырга керә һәм аны уңышлы тәмамлый.   
  2а.б.1924 нче елда абыйсын Башкортостанга эшкә күчерәләр. Шулай да Габдулла Фатихны Н.К. Крупская исемендәге балалар  йортына урнаштырырга өлгерә. Ф.Кәрим монда 1925 нче елның көзенә кадәр тәрбияләнә. 
3а.б.Ф. Кәримнең матурлыкны күрә белүендә   Дим буеның бай һәм үзенчәлекле табигате мөһим урынны тоткан. Дим елгасы Ф. Кәрим әсәрләрендә үзенә хас бер образ булып урын ала. Димне ул  матурлыкның, сафлыкның бер гәү​дәләнеше итеп сурәтли.
 4а.б Ә әдәбият белән кызыксынуы  йомшак күңелле әнисенең яттан күп кенә әкиятләр һәм шигырьләр сөйләвеннән килә. Үзенең автобиографиясендә Ф. Кәрим моңа аерым тукталып үтә. «Әдәбият белән кызыксынуым әтием үлгәч, һәр көнне әниемне елата-елата, Сак-Сок бәетен укудан башланды” .
5а.б.«Егет чагыннан ук сукыр  булган әтиемнең үзе өчен язган ши​гырьләрен безгә укыштыргалаганын ишетү, апам Мәрьямнең үз дәфтәренә Дим буе табигатен тасвирлап язган күп кенә шигырьлә​рен башкалардан яшереп миңа гына укуы, революция еллары баш​лангач абыем — Ярлы Кәримнең матбугатта чыгып барган шигырь​ләрен уку — болар минем әдәбият өлкәсенә табан юнәлеш ясавыма төп этәргеч булдылар!” 
Ф.Кәрим   кече яшьтән үк Г. Тукай әсәрләрен яратып укый.   Халык шагыйре Тукайдан өйрәнүне горурлык саный.   
6а.б. Ул  пионер вакытта ук төрле газеталарга мәкаләләр язу белән кызыксына. 1926 нчы елда инде үзенең шигырь һәм хикәяләрен республика газеталары редакцияләренә юллый  башлый.
1926—1927 елларда Фатих Кәримнең «Балык тәмле булдымы, чыбыкмы» исемле хикәясе, «Төнге урам баласы», «Урман», «Безнең юл», «Шлем» кебек  иң беренче шигырь​ләре басыла. 
7а.б.1928 ел -  Фатих Кәрим әдәбиятка беренче ныклы адымнар  ясаган елы. Шушы елдан башлап аның шигырьләрендә тормышка аңлы караш тавышы  яңгырый. 1928 нче елда Фатих «Яшь ленинчы» (хәзерге “Сабантуй”) газетасында җаваплы секретарь булып эшли башлый.

1929 елны, Җир төзү эшләре техникумын тәмамлап, Фатих «Крестьян газетасы» редакциясендә эшкә кала. Анда бер ел чамасы әдәби сотрудник булып эшләгәннән соң, «Азат хатын» журналына күчә. 1930 елны Фатих Татар совет язучылары оешмасының органы булган «Атака» журналы редакциясендә эшли.  
8а.б. Шагыйрь үзенең игътибарын рус шагыйре В. Маяковский һәм татар шагыйре Һ. Такташ иҗатына юнәлтә, һәр ике шагыйрьнең ижат эшчәнлеге аның өчен үрнәк була. 1931 –1933 нче елларда Кызыл Армия  сафларында хезмәт итеп кайта.
9а.б. Нинди бәхет!
Эш  дәверендә тудым.
Эшне сөям!
Мактанырга кирәк түгел  дә,—
Өмет  ялкыннары,
                                     Артезиан күк,
                                    Атылалар минем күңелдән.
Әкрен генә көй уйнала.
1а.б.Мин   бер шагыйрь – тойгы, хис кешесе,

Яратам мин кошлар сайравын;

Мин – гуманист, сөям дөньяны,

Акмасын, дим, җирдә кеше каны,

Гуманизм – минем байрагым.
Вальс биюе.
“Священная война” җыры ишетелә.(Сәхнәгә бер кыз, бер егет чыга)
2а.б.   1941 елның, 22 июне көнне гитлерчы сугыш чукмарлары хыянәтчел төстә  Советлар иленең чиген бозып керделәр. Илебезнең гөрләп торган тыныч тормышы  бүленде. Совет кеше​ләре, Туган илебезнең ялкынлы чакыруы буенча, фашизмга каршы гадел  көрәшкә,  үлем  яки  яшәү көрәшенә    күтәрелде.Алар арасында шагыйрь Фатих Кәрим дә бар иде. Безнең Саба районыннан барысы 12 меңнән артык кеше сугышка китә. Шуларның 5970 кире кайтмады. Ә Байлар Сабасы авылыннан 462 кеше китә. 254 кеше хәбәрсез югала, үлеп кала. 

Әйдәгез, Бөек Ватан сугышында һәлак булганнарны 1 минут тынлык белән искә алыйк.

1942 елны язган «Юл» исемле шигырендә Ф. Кәрим Совет солдатының фронтка баруын һәм аның максатын сурәтли:

Тагын барам, мин сугышка барам,
Паровозның моңсу тавышы:
— Кайтырсың! — ди: димәк, алда әле
Көтә мине тагын кавышу.
Кайту да юк ләкин, кавышу да,
Дошманнарны әгәр жиңмәсәк,
                 Данлы җиңү байраклары белән
                        Илнең кайгы яшен сөртмәсәк.
3а.б. Ф. Кәрим, бөтен йөрәк ялкынын би​реп, халыкны фашизмга каршы көрәшкә өнди, «данлы җиңү байраклары белән илнең кайгы яшен сөртергә» чакыра. Ф. Кәрим фашизмга каршы илнең гражданины буларак чыкты.
            2а.б. Тиздән, Гитлер, тиздән көн килер. 

                   Изәр сине нәфрәт ташкыны.
Ф. Кәримнең Гитлер һәм аның урдасына  нәфрәт белән әйтелгән  беренче сүзе әнә шундый. Бөек Ватан сугышында   ул  шагыйрь булып кына түгел, солдат   булып та катнашты. 1941 елның декабреннән  алып 1945 нче  елның         февраленә кадәр сугыш    кырларында    дошманга    каршы    көрәште. Гади солдаттан  взвод командиры булып күтәрелде.
3а.б.
Мәскәүдән алып, Көнчыгыш  Пруссиягә кадәр араны солдат булып, җиңеп үтте.    Үзенең антына тугры калды.
“Ант” шигыре. 
1а.б. Ана һәм бала, Туган ил солдатны көрәшкә, җиңүгә чакыручы символга әвереләләр. Совет солдаты азат    аналар һәм бәхетле балалар өчен, туган җирнең ирекле көне өчен утка керә.    Шагыйрь Туган ил, тыныч тормыш  темасын  дәвам итеп,  халыкның өметен, ышанычын, мәхәббәтен  сурәтли..
«Кайгырма  син» шигыре
2а.б.Бөек Ватан сугышы халкыбызның  мораль һәм рухи көченә зур сынау булды. Хәзер  «Кереш җыр» шигырен  тыңлап китик.
3а.б.Фатих Кәрим   фронттан салган беренче   хатында түбәндәге юлларны яза:
«...Үзем исән-сау. Киләсе җиребезгә килеп җитеп, эшкә башла​дык. Хәзер инде кулга корал тотып Туган ил өчен көрәшәбез. Эш күп, вакыт юк. Тәүлекләр буе аякта торырга туры килә. Болар барда дан эше. Тик сәламәтлек кенә булсын. Хәзер Ләйлә «Минем әти
фронтта» диеп күкрәк киереп йөрсен  инде. Әтисе аның
фронтта, хәрәкәт итүче армиядә» (28. 2. 42 ел).
«Әткәм» шигыре сөйләнә. 
(Башлангыч сыйныф укучысы сөйли).

Әткәм.
Әткәем минем – кызылармеец,

Мин аның кызы.

Ул киткәндә биреп китте миңа

Бер кызыл йолдыз.

Шул йолдызны һаман күкрәгемдә

Тагып йөртәм.

Әткәемнең дошманнарны җиңеп

Кайтуын көтәм.
4а.б. Икенче бер  хатында  Фатих  Кәрим    фашизмга    каршы    корал белән дә һәм җыр белән дә көрәшүе турында яза:
«...Бөтен көчемне фашизмга каршы көрәшкә юнәлдерәм. Милли​онлаган кызылармеецлар белән бер сафта бөек Ватанымның, синең, сөйгән балаларымның бәхетен даулыйм. Җырларымның ял​кыннарын ун тапкыр көчәйтеп, илем өстенә жиңү шатлыгы чәчәк​ләрен сибү көненә ышанычлы адымнар ясыйм...»
“Нәрсә уйлый аккош” шигыре тыңлана.
4а.б.Фатих Кәрим фашистларның ерткычлыкларын, аларның вәхшилекләрен үз күзләре белән күрә һәм үзенең поэзиясендә фаши​змны фаш итә. 

«Бездә яздыр» шигыре.
1а.б.Фатих Кәрим — кешелексезлекнең, вәхшилекнең аяусыз дошманы. Ул илебезнең барлык солдатлары белән бер сафта фашизм белән, үлем китерүче белән бугазлаша.
Фашист илгә үлем генә китерә,
Фашизмның таңы, язы юк.
Яшен уты белән күккә язып әйтәм:

Язы юкның яшәү хакы юк!

Фатих  Кәрим тик бер теләк белән яна.

“Теләк” шигыре сөйләнә.
1а.б. 1943 елда Ф. Кәримнең, фронт шигырьләре  бергә тупланып,  «Мәхәббэт һәм нәфрәт» исемле китабы чыга.   Кәрим үзенең каләме белән тыл һәм фронтның бердәмлеген ныгыту эшенә ярдәм итте, тыл һәм фронтның ныклы бердәмлеген як​лап җырлауны үз поэзиясенең төп бурычларыннан берсе итеп куйды.
һич онытма, иптәш, онытма,

Колхоз кырларында торып та.

Син барыбер бүген җир тетрәгән.

Бомба, туплар яуган фронтта.
Фатих Кәрим тылда хезмәт итүче Ватандашына әнә шундый чакыру ташлады.
“Кемгә сөйлим серләремне” җыры башкарыла.

2а.б.Ф. Кәримнең бер генә хисе дә, бер генэ сүзе дә ясалма сүз түгел. Алар авторның үз хисләре, үз уйлары, үз киче​решләре. Шагыйрьнең тормыш иптәше  Кадриягә  язган бер хатында:
«...Стройда шунысы кыйммәт, бөтен нәрсәне йөрәгең аша үткәрәсең. Минем язган әйберләрем уңышлы икән, моның төп сәбәбе шушы: канымны коеп сугышам, шуның турында шул хис белән язам»,— дип әйтүе очраклы хәл түгел.

 “Син еракта” шигыре (тормыш иптәше Кадриягә багышланган)
3а.б. Ф.Кәрим бик күп поэмалар һәм балладалар иҗат итә. “Пионерка Гөлчәчәккә хат”. “Кыңгыраулы яшел гармун”, “Идел егете”. “Тирән күл”. “Тимер һәм тимерче”, “Үлем уены”. “Өмет йолдызы”, “Гармунчы аю белән җырчы маймыл” кбек әсәрләре  балалар да, өлкәннәр дә бик яратып укыйлар.  1941—42 елларда язылган «Гөлсем» исемле поэмасында Ф. Кәрим фашистларның вәхши йөзләрен фаш итә һәм совет илендә тәрбиялә​неп үскән яшь хатын Гөлсемнең гитлерчылар каршында тезләнеп калмавын, партизаннар белән бәйләнешкә кереп, дошманнан каты үч алу юлына басуын күрсәтергә омтыла. 1943 елны язылган «Партизан хатыны» да шушы ук теманы чишүгә багышланган.

1а.б.Көнбатышка таба ераграк киткән саен солдат күңелендә Туган илгә, Туган илдә калган иң кадерле кешеләргә булган сагы​ну хисе ялкынланып үсә. Фатих Кәримдә бу тойгы бик тирән һәм дәвамлы була.
Ул үзенең бер хатында: «Эх, ятьрәк дошманны җиңәсе иде дә, яңадан кайтып, тыныч тормыш хезмәтенә керешәсе иде», — дип яза. 
“Газиз әнкәй” шигыре

3а.б. Бөек Ватан сугышы  барышында    шагыйрьнең  иҗаты  туктаусыз  үсә. Ул, фронтның авыр шартларына карамастан, бик күп яза һәм бик күп укый. Аның көндәлек дәфтәрләрендәге татар,  рус, инглиз,    чех халыклары  иҗатыннан  тупланган,   күренекле  язучыларның әсэрләреннән күчереп алынган бик күп язмалар моны ачык күрсәтәләр.    
4а.б.Фатих Кәрим фронт шартларында үзе уйлаган-күргәннәрнен ба​рысын да язып өлгерә алмый, күбесен ул сугыш беткәч язарга өметләнә.   Төн. Окоп. Сугыш азга булса да, тынып калган. Күпне күргән соры шинель кигән солдат автоматын янына куеп, окоп почмагына утырган. Йөзендә уйчанлык һәм тирән сагыну. Кәгазь кисәкләрен үзе теккән куен дәфтәрен тезенә куйган да нидер яза. Вак яңгыр сибәләүче көзге җил дә, авыр сугыштан соң күз-керфекләренә эленгән арыганлык та аны туктата алмый. Ул ут эчендә дә, төннәрен йокламыйча, армый-талмый иҗат итә.
“Кыр казы” шигыре
1а.б. Шигырьләрендә   җиңүгә, сугышны тизрәк бетереп, тизрәк Туган илгә кайтуга омтылышы, яшәүгә омтылышы  бик ачык чагыла.

«Җиңү җыры» шигыре сөйләнә. 
2а.б.Фатих Кәрим Бөек Ватан сугышы фронтында зур батырлыклар күрсәтә. Сугыш дәвамында ул ике тапкыр каты яралана; ләкин, шуңа карамастан, стройдан чыкмый, яңадан сугышка омтыла.Ватанны дошманнан азат итү эше аның намус эшенә әверелә!Фашистларга каршы оста сугышуы өчен ул күп тапкыр язма котлаулар ала. Фронтта ул рядовой солдаттан взвод командиры дәрәҗәсенә күтәрелә. Ф. Кәримгә сугыш дәвамында хәрби батырлыгы өчен күп тапкырлар рәхмәт белдерелә. Кызыл йолдыз ордены, берничә медаль белән бүләкләнә. Соңгы батырлыгы өчен аңа, үлгәннән соң, икенче орден – «Беренче дәрәҗә Ватан сугышы» ордены бирелә. «Ватаным өчен» шигырен  тыңлап китик. (Давлиев Айназ.)
    Сугыш елларында Ф. Кәрим 150 гә  якын шигырь, 8 поэма, 2 чәчмә  әсәр, 5 пәрдәле драма, җырлар иҗат итеп калдыра. «Разведчик язмалары», «Язгы төндә» повестьлары проза әсәрләре арасында аеруча әһәмиятле урынны алып тора. Аларда сугышларның жиңүебезгә олы ышаныч белән  яшәүләре, шушы изге максат өчен бөтен көч-ихтыярларын туплаулары сурәтләнә. Шагыйрьнең сугыш елларында язылган блокнотлары – Муса Җәлилнең “Моабит дәфтәрләре” кебек үк бик кадерле. Алар шагыйрьнең шинеле, күн итекләре, язу дәфтәрләре белән Дәүләт музеенда кадерләп саклана.
“Сибәли дә сибәли” шигыре
1945 елның 19 февралендә, сугыш бетәргә санаулы гына көннәр калгач, Ф. Кәрим мөһим бер заданиене үтәгәндә һәлак бул​ды.      Ф. Кәримнең кабере ерак җирдә, Калининград өлкәсенең Багратионовск шәһәрендә Туганнар каберлегенә күмелә,  монументта мәңгелэштерелә.

Левитан тавышы. Сәхнәгә балалар чыга. 
Балалар кереп китә. Сугыш бетүенә шатлану.
Әкрен генә музыка ишетелә. 1егет белән кыз мәңгелек утка чәчәк куялар.
  Татар шагыйре Гали Хуҗиевның Ф.Кәримгә багышланган «Гражданин, солдат, шагыйрь» исемле поэмасында әйтелгәнчә:

                 Син үлмәдең, дустым!

                 Син үлмәдең, шагыйрь, яшисең.

                 Синең гомерең – илең өчен яну,
                 Ә җырларың – гомер чәчәгең.
                 Безнең йөрәктәге ялкынлану
                 Бу синең дә җирдә яшәвең.
Фатих Кәрим һәм Муса Җәлил исемнәре бүгенге татар  әдә​биятының иң мактаулы исемнәре итеп әйтеләләр.Совет Ватанының батыр улы, гражданины, солдаты һәм ша​гыйре Ф. Кәримнең якты истәлеге халкыбыз  йөрәгендә сөеп саклана, җыр булып яши. Аның ялкынлы әсәрләре бүген дә тулы тавышка яңгырый.
Сөйләр сүзләр бик күп алар,

Иренмичә сөйләсәң.

Озын сүзнең кыскасы шул,

Күп яшәргә теләсәң:

Үлем турында уйлама,

Илең турында уйла!

Илең турында уйласаң,
Гомерең озын була.

Кичәнең икенче өлешендә фронтовик шагыйрь Ф.Кәримнең кызы – Ләйлә апага сүз бирелә.
